CYFEILLION CERDDORION IFANC CEREDIGION YN 30 OED

`Caiff rhieni cefnogol ddylanwad cadarnhaol ar addysg eu plant.` Ystrydeb. Ond  gosodiad sy`n arbennig o wir ym maes cerddoriaeth wrth i rieni gymell eu plant i  ymarfer eu hofferynnau neu weithredu fel chauffeur wrth eu cludo i wersi, ymarferion a chyngherddau. Yng Ngheredigion, fodd bynnag, datblygodd swyddogaeth rhieni ymhell y tu hwnt i gefnogi eu plant eu hunain. Dros gyfnod  o ddeng mlynedd ar hugain lluniodd y rhieni gymdeithas sy`n cefnogi cerddorion ifanc ar draws y Sir – Cyfeillion Cerdddorion Ifanc Ceredigion. Hoffwn longyfarch y corff hwn ar ei ben blwydd yn 30 oed a diolch i`r llu o wirfoddolwyr sydd wedi rhoi`n hael o`u hamser dros y blynyddoedd i hybu gweithgarwch ein hofferynwyr ifanc.

Yn ystod fy nghyfnod o bron 20 mlynedd fel Swyddog Addysg Rhanbarthol a Chyfarwyddwr Addysg Ceredigion mynychais gannoedd o gyfarfodydd a digwyddiadau. Rhai`n fwy pleserus na`i  gilydd  ! Un o bleserau mawr y swydd oedd bod yn dyst i lwyddiannau rheolaidd  ein pobl ifanc mewn amryfal feysydd gan gynnwys, wrth gwrs, lwyddiannau sylweddol ein gwasanaeth cerdd penigamp. 

Er gwaethaf anawsterau yn deillio o natur wledig y Sir a phroblemau cyllidol, cydnabyddir yn gyffredinol bod perfformiadau cerddorol Ceredigion o safon uchel ac mae `r holl gystadlaethau a`r anrhydeddau a enillwyd dros y blynyddoedd yn dyst i hyn.

Ar un adeg rwy`n cofio dadansoddi  ystadegau parthed nifer y disgyblion o Geredigion  a enillodd le yng  Ngherddorfa Ieuenctid Cymru. Er mai dim ond 2% o boblogaeth ysgolion uwchradd Cymru a fynychai ysgolion uwchradd Ceredigion , ar yr adeg honno   roedd 10%  o aelodaeth y Gerddorfa Ieuenctid yn dod o`n Sir ni !

Enghraifft arall debyg : Cofiaf agor y Times Educational Supplement un bore yn Chwefror 1990 a darganfod adolygiad manwl o Prom Ysgolion Cymru a gynhaliwyd yn Neuadd Dewi Sant, Caerdydd ychydig ddyddiau ynghynt. Cyrhaeddai`r erthygl uchafbwynt gyda`r frawddeg ganlynol:

“Unquestionably, the most outstanding contribution  of the evening was that made by…a choir of 8 to 12 year olds from a rural school near Aberystwyth.”

Gallwn barhau â `r rhestr:…

Cyfrannodd  nifer o ffactorau at y llwyddiant  hwn – talent a dyfalbarhad y disgyblion, dycnwch ac amynedd athrawon, y strwythurau a sefydlwyd gan yr Awdurdod Addysg yn ogystal â chefnogaeth rhieni a Chyfeillion Cerdddorion Ifanc Ceredigion.

Yn raddol dros nifer o flynyddoedd o dan arweiniad dau Ymgynghorydd Cerdd eithriadol -  Mr Alan Wynne Jones a Mr Emyr Wynne Jones – sefydlwyd ers tro ddiwylliant o ddisgwyliadau uchel. A oes unrhyw sir arall a all gystadlu  â`r cyfleoedd a gynigir i`n cerddorion ifanc ar lefel ysgol, lefel ardal, lefel Sir a lefel Tair Sir ?

Mae rhai o`n perfformwyr talentog  presennol  â`u bryd ar fod yn gerddorion proffesiynol. Hoffwn ddymuno`n dda iddynt. Parthed y gweddill gallaf dystio o brofiad personol, y bydd y profiad ymarferol a gawsant o gerddoriaeth yn ystod eu blynyddoedd ffurfiannol yn sicr o gyfoethogi eu bywydau fel oedolion.

